
Azərbaycanda son 18 ildə nəqliyyat in­
frastrukturunun inkişafı ilə bağlı irimiqyaslı 
layihələr həyata keçirilib, bu sahəyə böyük 
həcmli dövlət investisiyaları yönəldilib. 
Başqa sözlə, avtomobil yollarının və dəmir 
yolu xətlərinin, xüsusilə Gürcüstan, Rusiya 
və İran istiqamətində ölkə ərazisindən 
keçən magistral yolların beynəlxalq 
standartlar əsasında yenidən qurulması, 
paytaxtda, habelə regionlarda beynəlxalq 
hava limanlarının, Bakı Beynəlxalq Dəniz 
Ticarət Limanının tikintisi, Şərq-Qərb və 
Şimal-Cənub nəqliyyat dəhlizlərinin inkişafı 
istiqamətində gerçəkləşdirilən layihələr 
respublikamızın nəqliyyat infrastrukturunun 
müasirləşməsində əhəmiyyətli rol oyna­
maqla yanaşı, ölkəmizin tranzit potensialını 
daha da gücləndirib.

Bakı–Tbilisi–Qars (BTQ) dəmir yolu da 
region üçün strateji əhəmiyyətə malikdir, 
konteyner daşımaları, Avrasiyaboyu multi­
modal nəqliyyatın həcminin artırılması və 
Asiyadan Avropaya istiqamətlənən karqo 
axınları üçün rəqabətqabiliyyətli bağlantını 
təmin edir. Asiya və Avropa arasında ən 
qısa marşrutu reallaşdırmaqla BTQ dəmir 
yolu bağlantısı gələcəkdə bir neçə milyon 
ton karqo daşınmasının reallaşdırılması 
məqsədi daşıyır.

Qlobal layihələr sırasında Cənub 
Qaz Dəhlizi xüsusi önəm daşıyır. Bu 
dəhliz inşa olunmadan investor bura və 
heç bir digər layihəyə vəsait qoymazdı, 
yaxud da tərəddüd edərdi. Çünki istər 
“Abşeron”, “Qarabağ”, istərsə də digər 
yataqlardan çıxarılacaq qazın ixracı 
üçün yol olmalıdır. Ona görə Cənub Qaz 
Dəhlizinin əhəmiyyəti təkcə “Şahdəniz” 
layihəsi ilə məhdudlaşmır. Bu layihə 
gerçəkləşdirilmədən Azərbaycanın enerji 
siyasəti yarımçıq qala bilərdi. Amma bu 
gün respublikanın enerji siyasəti ölkəmizin 
maraqlarını tam təmin edir. Məsələn, 
“Şahdəniz” yatağı ən azı yüz il bundan 
sonra Azərbaycanı və tərəfdaş ölkələri 
qazla təchiz edəcək.

Onu da qeyd edək ki, indiyədək həyata 
keçirilən layihələr çərçivəsində Bakı–Tbili­
si–Ceyhan, Bakı–Tbilisi–Ərzurum neft-qaz 
kəmərlərinin istifadəyə verilməsi nəinki 

Azərbaycanın və Türkiyənin, hətta digər 
ölkələrin enerji təhlükəsizliyinin təmin 
edilməsində müstəsna rol oynayıb.

Azərbaycanın dünyada qlobal 
təşəbbüslər ölkəsi kimi tanınmasından 
bəhs edərkən, bir məqamı da xatırlatmaq 
istərdik. Belə ki, beynəlxalq ictimaiyyət 
Prezident İlham Əliyevin hazırda 
COVID-19 pandemiyasına, peyvənd 
millətçiliyinə qarşı qlobal mübarizəsini və 
təşəbbüslərini dəstəkləyir. 

Onu da deyək ki, pandemiyanın ya­
yıldığı ilk vaxtlardan etibarən dövlətimizin 
başçısı beynəlxalq səviyyədə COVID-19 
pandemiyasına, peyvənd millətçiliyinə 
qarşı qlobal mübarizə təşəbbüsləri ilə çıxış 
etdi. Ötən il sentyabrın 24-də BMT Baş 
Assambleyasının 76-cı sessiyasının illik 
ümumi müzakirələrində video müraciət 
vasitəsilə dövlətimizin başçısı bir daha 
dünyada mövcud olan peyvənd millətçiliyini 
qınayaraq, Azərbaycan tərəfindən, 
eləcə də Qoşulmama Hərəkatı adından 
peyvəndlərə universal çıxışın reallaşdırıl­
ması ilə bağlı BMT Baş Assambleyasında 
da qətnamənin irəli sürüləcəyini bildirdi.

Həmin il noyabrın 18-də BMT Baş As­
sambleyasının 3-cü komitəsində (insan hü­
quqları və humanitar) sözügedən qətnamə 
layihəsi müzakirə olundu və səsvermə ilə 
qəbul edildi, dekabr ayında isə BMT Baş 
Assambleyasının plenar sessiyasında öz 
təsdiqini tapdı.

Bu, Azərbaycanın Qoşulmama 
Hərəkatının sədri qismində COVID-19 
pandemiyasına qarşı mübarizə naminə 
beynəlxalq səylərin birləşdirilməsi 
sahəsində qlobal liderliyini uğurla davam 
etdirdiyini göstərdi. Bu, eyni zamanda, 
dünya ölkələrinin əksəriyyətinin özünə 
qapandığı dövrdə Azərbaycanın pandemi­
yanın öhdəsindən gəlmək üçün beynəlxalq 
həmrəyliyi və əməkdaşlığı təbliğ edən ilk 
ölkələrdən biri olmasının təsdiqi kimi diqqət 
çəkdi.

Bu məqamda onu da qeyd edək ki, 
həmrəylik əlaməti olaraq, koronavirus­
la mübarizəni dəstəkləmək məqsədilə 
Azərbaycan birbaşa və ya Ümumdünya 
Səhiyyə Təşkilatı vasitəsilə 80-ə qədər 
ölkəyə maliyyə və humanitar yardım 

göstərib. Bununla yanaşı, respublikamız 
5 ölkəyə peyvənd ianəsini gerçəkləşdirib 
və gələcəkdə də bu işin davam etdiriləcəyi 
nəzərdə tutulub.

Hazırda Azərbaycan Qoşulmama 
Hərəkatına üzv olan 14 ölkəyə təqribən 
bir milyon doza peyvəndin ianə edilməsi 
prosesini həyata keçirir.

Azərbaycan, eyni zamanda, beynəlxalq 
qurumların xalqların rifahına yönələn 
təşəbbüslərini də dəstəkləyir, bununla 
bağlı layihələrin icrasında fəal iştirak 
edir. Məsələn, BMT-nin Dayanıqlı İn­
kişaf Məqsədlərinin reallaşdırılması 
istiqamətində görülən işlər nəticəsində 
2021-ci ildə 2020-ci ilə nisbətən ümumi 
daxili məhsulun real ifadədə 5,6 faiz, 
qeyri-neft sektorunun 7,2 faiz artması, 
ümumilikdə isə pandemiya səbəbindən 
səngiyən iqtisadi fəallığın 2021-ci ildə 
bərpası bunun bariz ifadəsidir.

Onu da qeyd edək ki, İkinci Qarabağ 
müharibəsindən sonra Cənubi Qafqazda 
Azərbaycanın yaratdığı yeni geosiya­
si reallıq formalaşmağa başladı. Vətən 
müharibəsindən dərhal sonra Prezident 
İlham Əliyev Azərbaycanın beynəlxalq 
hüquqa əsaslanaraq, Ermənistanın 30 illik 
işğalına son qoyduğunu, müharibə yolu ilə 
ölkəmizin ərazi bütövlüyünü və suverenliyi­
ni bərpa etdiyini bildirdi. 

Hələ İkinci Qarabağ müharibəsinin 
gedişində dövlətimizin başçısı postkonf­
likt dövründə Cənubi Qafqazın siyasi 
arxitekturasını şərh edərkən, gələcəkdə 
bütün istiqamətlər üzrə inteqrasiya və 
inkişafın, xüsusən də uzunmüddətli sülh 
və təhlükəsizliyin yaradılmasının vacibliyini 

vurğuladı. Bu, 2020-ci il 10 noyabr tarixli 
üçtərəfli Bəyanatda da öz ifadəsini tapdı. 
Belə ki, həmin bəyanat ərazilərin işğaldan 
azad edilən bölgədə yeni siyasi reallığın 
yaradılmasını şərtləndirdi, regionun tranzit-
logistika potensialının inkişafını qarşıya 
mühüm vəzifə kimi qoydu. Başqa sözlə, 
bu bəyanat regionda mövcud potensialın 
gerçəkləşdirilməsi üçün yeni nəqliyyat 
marşrutlarının fəaliyyətə başlamasına 
zəmin hazırladı. 

Həmin vaxtdan etibarən bölgədə 
yeni nəqliyyat və infrastruktur xəritəsinin 
formalaşmasına başlanılıb. Təsadüfi 
deyil ki, Azərbaycan müstəqillik əldə 
etdikdən indiyədək Asiya və Avropanı 
birləşdirən yüksək əhəmiyyətli nəqliyyat 
dəhlizləri yaradıb. Məhz ölkəmizin 
təşəbbüsü ilə reallaşdırılan Şimal-Cənub, 
Şərq-Qərb və Cənub-Şimal nəqliyyat 
dəhlizləri qitələrarası daşınmaların həyata 
keçirilməsini gerçəkləşdirib. Bu nəqliyyat 
dəhlizləri istifadəyə verildiyi vaxtdan tarixi 
İpək yolunun bərpasında mühüm önəm 
daşıyıb.

Bütün bunlar deməyə əsas verir 
ki, Zəngəzur dəhlizinin gerçəkləşməsi 
və ölkəmizin təqdim etdiyi digər tranzit 
nəqliyyat dəhlizləri də dünyanın nəqliyyat 
xəritəsini yenidən formalaşdıracaq. Başqa 
sözlə, yeni yaranacaq nəqliyyat infrastruk­
turu beynəlxalq status qazanmaqla Asiya 
və Sakit okean hövzəsi ölkələrinin də 
istifadə edə biləcəyi marşuruta çevriləcək.

Vətən müharibəsinin nəticəsi göstərdi 
ki, Azərbaycanda həyata keçirilən siyasi 
kurs dövlətimizi və xalqımızı qələbələrə 
aparan alternativsiz yoldur. Qarşıda isə 

xalqımızı Qarabağın və Şərqi Zəngəzurun 
sürətlə bərpası ilə keçmiş məcburi 
köçkünlərin doğma yurdlarına qayıtmala­
rının yaşadıqları sevincli günlər, Zəngəzur 
dəhlizinin fəaliyyətə başlamasından 
fayda əldə edəcək ölkələrin Azərbaycana 
minnətdarlıq ünvanlayacaq zamanı 
gözləyir.

Bu layihə həm Ermənistanın, həm 
də Azərbaycanın, eləcə də bütün re­
gion dövlətlərinin mənafeyinə xidmət 
etməsinə, Şərq-Qərb beynəlxalq nəqliyyat 
dəhlizinə qovuşmaqla beynəlxalq infrast­
ruktura inteqrasiya olunmasına, böyük 
həcmdə yük və sərnişindaşıma imkan­
larının gerçəkləşdirilməsinə hesablanıb. 
Azərbaycan ötən müddətdə bu istiqamətdə 
üzərinə düşən vəzifələri yüksək səviyyədə 
həyata keçirib. Zəngəzur dəhlizinin bir 
parçası olan və ötən il fevralın 14-də 
Prezident İlham Əliyev Zəngəzur dəhlizinin 
açılması istiqamətində reallaşması 
nəzərdə tutulan layihələrdən birinin – Ho­
radiz–Zəngilan–Ağbənd dəmir yolu xəttinin 
təməlini qoyub, bununla da Azərbaycanın 
10 noyabr 2020-ci il tarixli Bəyanatının 
müddəalarına sadiqliyini bir daha göstərib. 
Bu dəmir yolu xətti layihəsinin birinci 
mərhələsi üzrə nəzərdə tutulan tikin­
ti işlərinin artıq 70 faizdən çox hissəsi 
başa çatıb. Ermənistan isə sözügedən 
təşəbbüsün gerçəkləşməsi-nəqliyyat və 
enerji xətlərinin texniki əsaslandırılmasının 
hazırlanması, layihənin icrasına başla­
nılması ilə bağlı fəaliyyətsizlik göstərib. 
Keçən ilyarım ərzində layihənin reallaş­
masına ancaq maneələr yaradıb, müxtəlif 
bəhanələrlə, qəsdən onu əngəlləməyə 

çalışıb. Başqa sözlə, Ermənistan bununla 
bağlı üzərinə götürdüyü öhdəliklərə demək 
olar ki, əməl etməyib. Eyni zamanda, 
işğalçı ölkə hər zaman buna ciddi ehtiyacı 
olduğunu bildirib. Başqa sözlə, iqtisadi 
cəhətdən ciddi problemlər yaşamasını 
guya Azərbaycan tərəfindən yaradılan 
nəqliyyat blokadası ilə əlaqələndirib. 
Lakin Ermənistanın ötən ilyarım ərzində 
Zəngəzur dəhlizinin açılmasına maneələr 
yaratması, layihəni müxtəlif bəhanələrlə, 
qəsdən əngəlləməyə çalışması isə onun 
məkrli niyyətini açıq-aydın göstərib. 

Əslində işğalçı dövlət 2020-ci il 10 
noyabr tarixli üçtərəfli Bəyanatda nəzərdə 
tutulan məlum bəndin icrasının-nəqliyyat 
bağlantısının yalnız onun ərazisindən və 
onun icazəsi ilə yaradıla biləcəyini zənn 
edir və bu amildən ölkəmizə qarşı təsir 
vasitəsi kimi yararlanmağı, özündən asılı 
vəziyyətdə saxlamağı düşünürdü. Ancaq 
yeni geosiyasi gerçəklik Ermənistanın 
bütün bu cəhdlərinin əbəs olduğunu 
nümayiş etdirdi. İran İslam Respublika­
sının ərazisindən keçməklə Azərbaycan 
Respublikasının Şərqi Zəngəzur iqtisadi 
rayonu ilə Naxçıvan Muxtar Respublikası 
arasında yeni kommunikasiya bağlantıla­
rının yaradılması haqqında anlaşma me­
morandumunun imzalanması da bu reallığı 
aydın göstərdi.

Yeri gəlmişkən, hazırda Ermənistan 
ictimaiyyəti bu məsələnin uğursuzluğunda 
baş nazir Nikol Paşinyanı günahlandırır. 
Erməni siyasi ekspert Armen Qeqam­
yan ölkəsinin ilyarım ərzində Zəngəzur 
dəhlizinin açılmasının iqtisadi inkişafa 
müsbət təsir göstərəcəyini, böhranın 
təsirlərini azaldacağını yaxşı anladığına 
baxmayaraq, layihəni məqsədli şəkildə 
əngəllədiyini bildirir: “İqtisadi baxımdan 
regionda problemlərin həlli yolları göz 
qabağında olsa da, siyasi intriqalar bu 
məsələləri həll etməyə imkan vermədi. 
İqtisadi baxımdan Zəngəzur dəhlizi 
Ermənistana lazımdır. Dəhliz investisi­
yaların cəlb olunması, yeni iş yerlərinin 
açılması, sənaye müəssisələrinin bərpası 
üçün onlara imkan yaradardı. Xüsusilə də 
Ermənistanın regional iqtisadiyyata inteq­
rasiyasına kömək edərdi. Azərbaycan lideri 
İlham Əliyev də dedi ki, artıq bu qədər vaxt 
verdik yetər, Zəngəzur dəhlizi bizə maraqlı 
deyil, alternativ yollar tapırıq”.

Erməni ekspert Ruben Safrasyan 
bildirir ki, kommunikasiyaların açılması, 
sərhədlərin müəyyən edilməsi ölkəsinin 
düşdüyü blokada vəziyyətindən xilası 
olardı: “Azərbaycanla İran arasında yeni 
kommunikasiya bağlantılarının yaradılması 
haqqında Anlaşma Memorandumu Paşin­
yan hakimiyyətinin növbəti məğlubiyyəti 
sayıla bilər. Halbuki Zəngəzur dəhlizi bütün 
tərəflərin milli maraqlarına tam cavab ve­
rirdi. Zəngəzur dəhlizi Ermənistanın xilası 
ola bilərdi. Bölgədəki bütün iqtisadi və 
nəqliyyat əlaqələri bərpa ediləcəkdi…”.

Qeyd edək ki, Ermənistan müharibədən 
qalib çıxan Azərbaycanın bölgədə söz 
sahibi olduğunu, vədi ilə əməlinə daim 
sahib çıxdığını yaxşı başa düşür. Hazırda 
Qarabağ və Şərqi Zəngəzurda sürətlə 
aparılan genişmiqyaslı bərpa qurucu­
luq işləri də bunu deməyə əsas verir. 
Beynəlxalq aləm də birmənalı şəkildə 
Azərbaycanın öz sərhədlərinin ədalətli 
şəkildə müəyyənləşdirilməsi, özgə torpağı­
na göz dikməməsi mövqeyində olduğunu 
dərk edir. Ona görə də Azərbaycan sülh 
sazişini beynəlxalq hüquqda nəzərdə tutu­
lan maraqları çərçivəsində imzalanmasına 
maraqlıdır.

Vaqif BAYRAMOV,  
“Xalq qəzeti”

Azərbaycanın qlobal layihələri 
xalqların rifahına xidmət edir

Prezident İlham Əliyev ayrı-ayrı çıxışlarında, müsahibələrində 
Azərbaycanın hər zaman xarici ölkələrlə səmərəli əməkdaşlığa üs-
tünlük verdiyini və bunun müsbət nəticələrlə müşahidə edildiyini 
diqqətə çatdırıb, həmçinin respublikamızın müxtəlif vaxtlarda ya-
xın-uzaq ölkələrə imkan daxilində kömək göstərdiyini də vurğulayıb. 
Dövlətimizin başçısı bu barədə deyib: “Bizim bir neçə önəmli trans-
milli layihəmiz məhz bu prinsip əsasında qurulub və uğur da məhz bu 
əsasda qazanılıb. Azərbaycan xarici siyasətdə qarşılıqlı dəstəyi sözdə 
yox, əməldə, həmrəylikdə nümayiş etdirib”.

Azərbaycanın qonşu dövlətlərlə 
əməkdaşlıqda daha bir uğuru

Azərbaycanla İran İslam Respublikası arasındakı 
münasibətlər təkcə qonşuluq münasibətləri deyil. İran 
Prezidenti Seyid İbrahim Rəisinin də dediyi kimi, bu, 
ürəklərimizin münasibətidir. Bizim birliyimiz tarixin qədim 
dövrlərinə qədər uzanır. Əlbəttə, bütün bunlar bizi daha 
möhkəm bağlayır. Müxtəlif dövrlərdə bu münasibəti 
pozmağa, zədələməyə çalışanlar olsa da, onlar heç vaxt öz 
istəklərinə nail ola bilməyiblər. Anadolu türkcəsində məşhur 
olan bir ifadə bu münasibəti tam izah etməkdə köməyimizə 
yetişir: “Qol qırılar, sümük içində qalar”. İran Prezidenti bu 
barədə danışarkən bildirir ki, biz öz məsələlərimizi özümüz 
həll etməli, heç bir xarici qüvvənin aramıza girməsinə 
icazə verməməliyik. Münasibətləri irəliyə aparmaq, 
qarşılıqlı əlaqələri gücləndirmək üçün daim birgə fəaliyyət 
göstərməliyik. 

Ümumiyyətlə, tarix boyu əldə 
etdiyimiz təcrübələr onu deməyə 
əsas verir ki, öz məsələlərimizi 
özümüz həll etməyə çalışanda, 
problemlərin bir çoxunun aradan 
qalxmasına nail oluruq və yaranan 
maneələri dəf edə bilirik. 

Hər iki ölkə, eləcə də xalq 
qarşılıqlı əməkdaşlığa çox 
böyük önəm verir. Azərbaycanın 
müstəqilliyini ilk tanıyan və 
dəstəkləyən ölkələrdən biri də 
məhz İran İslan Respublikası olub. 
Belə ki, Prezidentimiz İran İslam 
Respublikası ilə münasibətlərdən 
bəhs edərkən bildirir ki, bizim 
xalqlarımız qardaş xalqlardır və 
biz əsrlər boyu birlikdə yaşamı­
şıq. Hətta qohumluq əlaqələri də 
kifayət qədər genişdir. Əvvəldə 
qeyd etdiyim kimi, Azərbaycan və 
İran xalqlarını ortaq tarix, bənzər 
mədəniyyət birləşdirir. Əlbəttə, bu, 
ikitərəfli münasibətlərin inkişafı 
üçün çox gözəl zəmin yaradır. 

Xatırladım ki, 2021-ci il noyab­
rın 28-də Prezident İlham Əliyevlə 
İran İslam Respublikasının Prezi­
denti Seyid İbrahim Rəisi arasında 
görüş keçirilmişdi. Bu, iki lider 
arasında ilk görüş olsa da, ikitərəfli 
münasibətlərin inkişafı naminə çox 
böyük bir addım idi. 

Görüş zamanı ölkəmizlə İran 
arasında Şimal–Cənub nəqliyyat 
dəhlizi, eləcə də Zəngəzur 
nəqliyyat dəhlizi çərçivəsində 
əməkdaşlıq məsələləri müzakirə 
edilmişdi. Dövlətimizin başçısı 
Zəngəzur dəhlizinin region üçün 
önəmindən danışarkən qeyd 
etmişdi ki, Zəngəzur dəhlizinin 
reallaşdırılması İran üçün də yeni 
imkanlar vəd edir. 

Məlum olduğu kimi, 30 ilə 
yaxın müddət ərzində İran–
Azərbaycan sərhədinin bir hissəsi 
bizim nəzarətimizdə deyildi. Lakin 
Vətən müharibəsində torpaqla­
rımızın işğaldan azad edilməsi 
ilə bu sərhəd tam bərpa edilib. 
Azərbaycan qısa zaman ərzində 
bu sərhədin müdafiə infrastruktu­
runu yaradıb. Prezidentimizin də 
dediyi kimi, bərpa edilən sərhəd, 
İran – Azərbaycan sərhədinin 
digər istiqamətləri kimi, dostluq, 
qardaşlıq sərhədi olacaq. 

Yeri gəlmişkən, Prezident 
İlham Əliyev martın 11-də İran 
İslam Respublikasının Yol və 
Şəhərsalma naziri, Azərbaycan 
Respublikası ilə İran İslam 
Respublikası arasında iqtisadi, 
ticarət, humanitar sahələri üzrə 
Dövlət Komissiyasının həmsədri 

Rüstəm Qasimini qəbul edərkən, 
Azərbaycanın torpaqlarını iş­
ğaldan azad etməsindən sonra 
regionda yaranan yeni reallıqlar­
dan, eləcə də bunun Azərbaycan– 
İran münasibətlərindəki müsbət 
rolundan bəhs edilib. Görüşün 
əsas mövzusu isə iki ölkə arasın­
da imzalanan Azərbaycan Res­
publikası hökuməti ilə İran İslam 
Respublikası hökuməti arasında 
İranın ərazisindən keçməklə Şərqi 
Zəngəzur iqtisadi rayonu ilə Naxçı­
van Muxtar Respublikası arasında 
yeni kommunikasiya bağlantıları­
nın yaradılması haqqında Anlaşma 
Memorandumu olub. 

İki ölkə arasında dostluq 
münasibətlərinin faktiki sübutu 
kimi qəbul edilən bu memorandu­
mun imzalanması, həm də yeni 
kommunikasiyaların açılmasına 
şərait yaradacaq. Qeyd edim ki, 
bu dəhliz təkcə nəqliyyat üçün 
deyil, həmçinin elektrik enerjisi 
üçün də mühüm beynəlxalq dəhliz 
olacaq. 

Asif HAQVERDİYEV, 
Azərbaycan Naminə Alyans 

Partiyası sədrinin  
birinci müavini

Bu memorandum Azərbaycanın 
növbəti diplomatik uğurudur

Mən Dövlət Sərhəd Xidmətinin keçmiş zabiti kimi, şanlı 
Vətən müharibəsində Azərbaycan–İran dövlət sərhədinin 
işğaldan azad olunmuş 132 kilometrlik hissəsi sərhədçilərimiz 
tərəfindən nəzarətə götürülərkən nə qədər sevinmişdimsə, 
indi də Azərbaycanla İran arasında İran ərazisindən keçməklə 
Şərqi Zəngəzur iqtisadi rayonu ilə Naxçıvan MR arasında yeni 
kommunikasiya bağlantılarının yaradılması haqqında Anlaşma 
Memorandumunun imzalanmasından bir o qədər qürurlanıram. 
Bu, Azərbaycanın geostrateji aspektdə yeni qələbəsi, böyük 
tarixi əhəmiyyəti olan bir hadisədir.

Tükənməz iftixar hissi 
ilə xatırlayıram ki, 44 günlük 
Zəfər yürüşündən dərhal sonra 
Azərbaycan–İran və Azərbaycan–
Ermənistan sərhədlərində sərhəd 
mühafizə infrastrukturu bərpa olun­
mağa başlandı. Ötən il noyabrın 
28-də isə Aşqabadda Azərbaycan 
Prezidenti İlham Əliyevin İran İslam 
Respublikasının Prezidenti Seyid 
İbrahim Rəisi ilə görüşündən sonra 
dövlət başçımız dedi ki, biz bun­
dan sonra İranla münasibətlərdə 

hansısa həll edilməyən məsələdən 
deyil, əməkdaşlığın hər iki tərəf 
üçün yüksək səviyyədə səmərəli 
olan müsbət nəticələrindən danı­
şacağıq. İndi budur, tarixi memo­
randumun imzalanması ilə cənub 
qonşumuzla işbirliyi sahəsində 
konkret əməli addımlar atılır.

Azərbaycan rəhbərliyinin 
təşəbbüsü, dost və qonşu İran 
rəhbərliyinin dəstəyi ilə ərsəyə 
gələn möhtəşəm memoranduma 
əsasən, Araz çayı üzərində 4 yeni 

körpü tikiləcək, Şərqi Zəngəzur 
iqtisadi rayonu ilə İran ərazisindən 
keçməklə Naxçıvan MR arasında 
yeni dəmir yolu, avtomobil yolu 
əlaqəsi, eləcə də rabitə və enerji 
təminatı xətləri yaradılacaq. Bu 
xəbər təkcə gündəmi dəyişmədi, 
regionun həyatını dəyişəcək 
hadisələrin başlanğıcı oldu. 

Yeni kommunikasiya 
əlaqələrinin yaradılması həm 
siyasi uğur, həm də iqtisadi-lo­
qistik tərəqqi amilidir. Düz 30 il 
əvvəl ulu öndər Heydər Əliyevin 
təşəbbüsü ilə Araz çayı üzərində 
tikilən "Ümid körpüsü" o illərdə 
Naxçıvanı aclıqdan və fəlakətdən 
xilas etmişdi. Bu gün isə cənab 
İlham Əliyevin səyləri ilə reallaşan 
Araz çayı üzərində yeni 4 körpüdən 
ibarət yol-kommunikasiya qovşağı­
nın qurulması Naxçıvanı ana yurdu 
ilə – Azərbaycanla birləşdirməklə 
yanaşı, 3 qonşu müsəlman dövləti– 
Azərbaycan, İran və Türkiyə ara­
sında birliyin daha möhkəm vəsiləsi 
kimi əhəmiyyətlidir. 

Beləliklə, işğalçı Ermənistan 
özünü bir daha məğlub duruma 
saldı. 2020-ci il noyabrın 10-da 
imzalanmış məlum üçtərəfli 
bəyanatın Zəngəzur dəhlizi ilə 
bağlı müddəasının icrasını min 
bir bəhanə ilə ləngitməyə çalı­
şan bu ölkənin rəhbərliyi normal 
məntiq sahibi olsaydı, həmin 
sənədin gerçəkləşməsinin regi­
onda hamıdan çox Ermənistana 
sərf etdiyini anlayardı. Onsuz da 
10 noyabr bəyanatında nəzərdə 
tutulan Zəngilan – Mehri – Ordu­
bad yolunun və kommunikasiya 
xəttinin açılması ermənilərin 
istəyib-istəməməsindən asılı 

olmayaraq, həyata keçiriləcək. 
Prezident İlham Əliyevin söylədiyi 
kimi, yaxşı olardı ki, Ermənistan 
Zəngəzur dəhlizinin açılması ilə 
bağlı öhdəsinə düşən vəzifələri 
könüllü surətdə yerinə yetirsin, 
əks halda biz Ermənistanı buna 
məcbur edəcəyik. İran ərazisindən 
keçməklə Şərqi Zəngəzur iqtisadi 
rayonu ilə Naxçıvan MR arasında 
yeni kommunikasiya bağlantılarının 
yaradılması haqqında memoran­
dumun imzalanması isə siyasətdə, 
diplomatiyada, informasiyada, 
hərb meydanında onlara layiq 
olduqları yeri göstərən Prezident 
İlham Əliyevin bu məsələdə də 
İrəvan rəhbərlərinə verdiyi növbəti 
“qulaqburması” oldu. İndi, qoy, 
əzəli Azərbaycan torpaqlarında 
oturub ölkəmizə qarşı iddialardan 
və düşmənçilikdən əl çəkməyən 
nankorlar bu zərbənin də acısını 
yaşasınlar. 

Dünya bir daha gördü ki, 
möhtərəm dövlət başçımızın ayya­
rımlıq Vətən müharibəsindən son­
rakı dövrdə apardığı balanslaşdırıl­
mış, çevik xarici siyasət, diplomatik 
manevrlər bölgədə davamlı və 
möhkəm sülhün yaranmasını, yeni 
və faydalı əməkdaşlıq imkanlarının 
reallaşmasını təmin edən uğurlu 
nəticələr verməkdədir. 

Hikmət XƏLİLOV,  
Azərbaycan Silahlı 

Qüvvələrinin ehtiyatda  
olan zabiti


